
საქართველოს პარლამენტის დადგენილება
„განვითარების კრედიტის შესახებ №3357-GE (საავტომობილო გზების პროექტი)“ საქართველოსა და განვითარების საერთაშორისო ასოციაციას შორის ხელშეკრულების შესრულების მიმდინარეობის თაობაზე
„განვითარების კრედიტის შესახებ №3357-GE (საავტომობილო გზების პროექტი)“ საქართველოსა და განვითარების საერთაშორისო ასოციაციას შორის ხელშეკრულების შესრულების მიმდინარეობის თაობაზე საქართველოს პარლამენტის 2000 წლის 10 ნოემბრის დადგენილების შესაბამისად პარლამენტის წევრის რომან დალაქიშვილის მიერ წარმოდგენილი მოხსენების საფუძველზე საქართველოს პარლამენტი ადგენს:
1. პარლამენტის წევრის რომან დალაქიშვილის მოხსენება „განვითარების კრედიტის შესახებ №3357-GE (საავტომობილო გზების პროექტი)“ საქართველოსა და განვითარების საერთაშორისო ასოციაციას შორის ხელშეკრულების შესრულების მიმდინარეობის თაობაზე ცნობად იქნეს მიღებული.
2. საქართველოს ფინანსთა სამინისტრომ 2003-2004 წლების სახელმწიფო ბიუჯეტის პროექტების შედგენისას შეასრულოს საკრედიტო ხელშეკრულების მე-4 დანართის მე-6 პუნქტის მოთხოვნა – სესხის ამღები, პროექტის განხორციელების პერიოდში, ყოველწლიურად გამოყოფს გზების მოვლა-შენახვისათვის საჭირო რესურსებს, რომლებიც არ უნდა იყოს საავტომობილო გზების სახელმწიფო დეპარტამენტის 1999 წლის ბიუჯეტზე უფრო მცირე. შემდგომ გამოყოფილი რესურსების ოდენობა არ უნდა იცვლებოდეს ყოველწლიურად სესხის ამღების მთლიანი შემოსავლების მოკრების ზრდის ან შემცირების პროპორციულად. ამასთან, ფინანსთა სამინისტრომ გაითვალისწინოს და განიხილოს მთავრობის თანადაფინანსების წილის საგზაო ფონდის ნაცვლად ცენტრალური ბიუჯეტიდან გამოყოფის შესაძლებლობა.
3. საქართველოს კონტროლის პალატამ საკრედიტო ხელშეკრულების შესრულების მიმდინარეობის შესახებ მოხსენებაში აღნიშნული შენიშვნების გათვალისწინებით, შემოწმების საფუძველზე, გააკონტროლოს საკრედიტო ხელშეკრულების გამოყენების კანონიერება, რაციონალურობა და ეფექტიანობა და მიმდინარე წელს შემოწმების შესაბამისი დასკვნა საქართველოს პარლამენტს წარუდგინოს ამ დადგენილების მიღებიდან ორი თვის განმავლობაში.
4. საქართველოს ფინანსთა სამინისტრომ ტრანსპორტის რეფორმებისა და რეაბილიტაციის ცენტრთან ერთად ყოველწლიურად, არა უგვიანეს სექტემბრისა, პარლამენტში წარმოადგინოს საკრედიტო ხელშეკრულებით გათვალისწინებული დამოუკიდებელი საერთაშორისო აუდიტის დასკვნა აუდიტორული შემოწმების შესახებ.
5. საქართველოს ეკონომიკის, მრეწველობისა და ვაჭრობის სამინისტრომ სახელმწიფო შესყიდვების სააგენტოს მეშვეობით განახორციელოს ზედამხედველობა და კონტროლი საკრედიტო ხელშეკრულებით გათვალისწინებული შესყიდვების ტენდერების ჩატარებაზე და ყოველწლიურად, წლის ბოლომდე, საქართველოს პარლამენტში წარმოადგინოს სათანადო დასკვნა.
6. საქართველოს ფინანსთა სამინისტრომ ტრანსპორტის რეფორმებისა და რეაბილიტაციის ცენტრთან და საავტომობილო გზების სახელმწიფო დეპარტამენტთან ერთად საკრედიტო ხელშეკრულების მე-4 დანართის მე-4 პუნქტის საფუძველზე განვითარების საერთაშორისო ასოციაციის წინაშე დასვას და განიხილოს საკითხი მომდევნო წლების სამუშაო პროგრამაში გათვალისწინებული საავტომობილო გზების ზედაპირული დამუშავების სარეაბილიტაციო სამუშაოებით შეცვლის შესახებ და შედეგები საქართველოს პარლამენტს აცნობოს 2003 წლის იანვრამდე.
7. საქართველოს ფინანსთა სამინისტრომ შეისწავლოს შესრულებული სამუშაოების დაფინანსების პროცესი და გაარკვიოს ის მიზეზები, რის გამოც ვერ ხერხდება კონტრაქტორზე საავანსო თანხის დროული გაცემა. ფინანსთა სამინისტრომ შესაბამის უწყებებთან ერთად ერთი თვის ვადაში შეიმუშაოს ისეთი პროცედურა, რომელიც ამ საკითხს დადებითად გადაწყვეტს. ამასთან, განიხილოს ცენტრალური ბიუჯეტიდან დასაფინანსებელი დღგ-ის შესაბამისი წილის ნაცვლად ხელშეკრულების საფუძველზე შესრულებული სამუშაოების გადასახადებიდან გათავისუფლების საკითხი, როგორც ამას საკრედიტო ხელშეკრულება ითვალისწინებს. ამ მიზნით დამუშავებულ და შემოღებულ იქნეს კრედიტის გადასახადებისაგან გათავისუფლების საკანონმდებლო ნორმები.
8. პარლამენტის წევრის რომან დალაქიშვილის მოხსენება „განვითარების კრედიტის შესახებ №3357-GE (საავტომობილო გზების პროექტი)“ საქართველოსა და განვითარების საერთაშორისო ასოციაციას შორის ხელშეკრულების შესრულების მიმდინარეობის თაობაზე რეაგირებისათვის გაეგზავნოს საქართველოს პრეზიდენტს.
9. პარლამენტის წევრმა რომან დალაქიშვილმა საკრედიტო ხელშეკრულების შესრულების მიმდინარეობის შესახებ მოხსენება საქართველოს პარლამენტს წარუდგინოს 2003 წლის თებერვალში.
10. კონტროლი ამ დადგენილების შესრულებაზე დაევალოს საკრედიტო ხელშეკრულების შესრულების თაობაზე მომხსენებელს რომან დალაქიშვილსა და თანამომხსენებელს რომან ბაქრაძეს.
საქართველოს პარლამენტის
თავმჯდომარის მოადგილე გ. წერეთელი
თბილისი,
2002 წლის 10 ოქტომბერი.

